
36. starfsár 2024 – 2025. 

 

Ágætu félagskonur. 

Nú er þessu starfsári senn að ljúka og hefur ýmislegt borið við. Mér finnst ótrúlegt hvað þetta hefur 
liðið fljótt og ég verð að segja að ég var kvíðin fyrir þessu verkefni í upphafi. Verkefnin hafa verið mörg 
en skemmtileg og lærdómsrík og með góða stjórn sér við hlið þá gengur allt vel. Það er auðvitað ekki 
sjálfsagt að rígfullorðin manneskja taki að sér svona verkefni. Leyndarmálið er að velja góða stjórn og 
ég var heppin. 
 
Stjórnarskiptafundur umdæmisins var haldinn 6. júní 2024 að Þorragötu 7 í Reykjavík hjá Maríu 
Heiðdal. Undirritaðir voru pappírar fyrir skatta og banka, skiptst á gögnum og eignir umdæmisins 
fluttar til umdæmisstjóra.  
Mamta Gupta forseti IIW sendi okkur einkunnarorð fyrir þetta starfsár og er það á ensku „Heartbeat 
of humanity“ sem við þýddum sem „Gott hjartalag gerir heiminn betri“. Hún segir að 
einkunnunarorðin endurspegli kjarnann í félagsskap okkar, sem er umhyggja, samheldni og 
sameiginlegar skuldbindingar til að gera heiminn betri. 
 
Við tókumst á við verkefni umdæmisins eins og þau komu fyrir og urðu stjórnarfundirnir 7. Tíminn fór 
mikið í að skipuleggja haust- og janúarfundina og svo auðvitað umdæmisþingið. Fórum við eftir því 
sem verið hefur undanfarin ár, þ.e. haustfundur 2. nóv. og svo afmælisfundur Inner Wheel 11. janúar 
2025. Þessir fundir voru haldnir á hótel Natura. Og svo er umdæmisþing sem er alltaf á vorin. 
 
Ég fór fljótlega að heimsækja klúbbana og var það fróðlegt verkefni og gaman að hitta félagana í sínu 
umhverfi. Alltaf var tekið vel á móti okkur því ég var ekki alltaf ein á ferð. Garðabær og Hafnarfjörður 
hafa haldið sína fundi saman og reyndist það vel. Það var gaman að sjá verkefnin sem klúbbarnir voru 
með þetta árið. Þau voru bæði fjölbreytt og skemmtileg. Mér finnst starfsemi klúbbanna blómleg og 
sýna fram á áhugavert vetrarstarf. 
 
Á haustfundinum 2. nóvember sagði Vigdís Jónsdóttir ritari umdæmisins okkur frá þýðingu hennar á 
lagagreinum sem lúta að því hvernig á að leggja klúbb niður eða sameinast öðrum klúbbi. Þá þarf meðal 
annars að fá leyfi frá IIW, kjósa um það á félagsfundi og skrá niðurstöðuna. Ganga þarf frá fjármálum 
þannig að ef fé er til, að gefa það í góðgerðarstarf sem klúbburinn ákveður. Birna María Björnsdóttir 
netstjóri sagði frá sínu starfi og hvernig hún vann fyrir okkur. Kristjana Þ. Ásgeirsdóttir benti á að búið 
væri að einfalda tölvupóstfang klúbbanna sem nota á í samskiptum við IIW. Til dæmis verður netfang 
Reykjavíkur iiw.reykjavik@gmail.com. 
 
Eftir fundinn bauð Vigdís okkur að koma og skoða alþingishúsið og nýju bygginguna Smiðju. Almenn 
ánægja var með heimsóknina í Alþingishúsið. Á dagskrá afmælisfundarins 11. janúar 2025 var rætt um 
átak Alþjóðaheilbrigðismálastofnunarinnar um að útrýma leghálskrabbameini í heiminum. IIW vill taka 
þátt í þessu verkefni og safna fé til að láta bólusetja 10 miljón ungar konur gegn leghálskrabbameini. 
Voru konur í umdæminu hvattar til þátttöku. Undirtektir klúbbanna í umdæminu voru mjög góðar og 
söfnuðust rúmlega 240 þúsund krónur í okkar litla samfélagi. 
 



Rallýið sem haldið verður í Árósum í Danmörku dagana 25. – 28. september var á dagskrá og enn er 
hægt að skrá sig. Ég veit að Selfoss er búinn að kanna þetta allt saman og skoða flug til Árósa ef 
einhverjar eru að hugsa um að koma með væri gott að tala við Jóhönnu Róbertsdóttur á Selfossi. Á 
heimasíðu Danmerkur er dagskráin og góðar lýsingar og mæli ég með að fólk kynni sér það sem þar 
stendur. 
 
Næsta verkefni okkar í stjórninni var hvort hægt væri að halda umdæmisþingið í Viðey eins og okkur 
hafði dottið í hug. Það gekk eftir og var okkur vel tekið af Ásbirni í Eldingu sem sér um bátsferðir út í 
Viðey. Hann skipulagði þetta með okkur og negldi allt niður. Við fengum góðan afslátt á ferðunum. 
 
Okkur barst bréf frá Svíþjóð og vildu IW konur þar athuga hvort við værum tilbúnar að sameinast 
Norðurlöndum um netfyrirtæki. Við svöruðum að nú værum við hjá góðu fyrirtæki og ánægðar með 
viðskiptin og hefðum ekki hug á að breyta til. En við sögðum þeim að vildum gjarnan taka þátt í og vera 
tengdar á netsíðu þar sem öll Norðurlöndin væru með. 
 
Við fengum heimsókn frá Indlandi. Sushma Purshottam var hér á ferð í mars ásamt 15 öðrum 
Indverjum og var ferðinni heitið í kring um landið. Ferðin var mjög áhugaverð sagði hún og veður blíð. 
Hún vildi hitta IW konur á Íslandi og skiptast á fánum. Hennar klúbbur á Indlandi var nýstofnaður. Þetta 
var hress 40 ára kona og var mjög upptekin. Ég fékk Stefaníu Borg með mér til að hitta hana og vildum 
við fá gott spjall. Hún var á leið í hvalaskoðun og mátti lítið vera að tala við okkur. Fékk fánann og við 
annan og svo ætlar hún að vera í sambandi við okkur. 
 
Það kom fram í umræðum okkar á síðasta stjórnarfundi hvað það væri í rauninni gaman að vera í 
stjórn. Við kynnumst vel og þurfum að takast á við verkefni sem við höfum jafnvel ekki átt við áður og 
allt er þetta gefandi. Nú er komið að lokum þessa starfsárs og ég minni á einkunnarorð okkar: Að auka 
sanna vináttu Að efla mannleg samskipti Að auka alþjóðlegan skilning. 
Svo þakka ég samstarfið í vetur og vona að konur fari að hafa áhuga á félagsskap okkar og gangi til liðs 
við okkur. 


